
HUDUDIY SANOAT RIVOJI SAMARADORLIGINI 
OSHIRISHNING INSTITUTSIONAL VA 
IQTISODIY VOSITALARI HAMDA KORXONA 
MEXANIZMINI BAHOLASH USLUBIYOTI

Yusupova Nigina Djurayevna
Osiyo xalqaro universiteti
 “Iqtisodiyot” kafedrasi o‘qituvchisi
ORCID: 0009-0008-9425-2116

Annotatsiya: Maqolada hududiy sanoat rivoji samaradorligini oshirishga qaratilgan vositalar institutsional 
va iqtisodiy guruhlarga tizimlashtirilgan. Institutsional vositalar (indikativ rejalashtirish, tartibga solish sifati, 
kadrlar instituti, ilm-fan ko‘prigi, muloqot institutlari) va iqtisodiy vositalar (modernizatsiya jamg‘armasi, 
tezlashtirilgan amortizatsiya, eksport oldi moliyalashtirish, hududiy tabaqalashtirilgan imtiyozlar) hududlarning 
tipiga qarab yo‘naltirilgan. Baholash tizimining mikrodarajadagi o‘zagi sifatida korxona tashkiliy-iqtisodiy 
mexanizmi samaradorligini kompleks o‘lchashning «SANOAT» (6S) uslubiyoti ishlab chiqilgan. Uslubiyot 
mexanizmni oltita blok-mezon kesimida baholaydi, chiziqli min-maks normallashtirish va ierarxiyalarni 
tahlil qilish usuliga (AHP) tayanadi hamda korxonalarni A/B/C/D guruhlarga tabaqalashtirib, har biri uchun 
boshqaruv qarorini belgilaydi.

Kalit so‘zlar: hududiy sanoat, institutsional vositalar, iqtisodiy vositalar, tashkiliy-iqtisodiy mexanizm, 
integral indeks, SANOAT uslubiyoti, ierarxiyalarni tahlil qilish, korxonalarni tasniflash, konvergensiya.

Аннотация: В статье инструменты повышения эффективности регионального промышленного 
развития систематизированы на институциональные и экономические группы. Институциональные 
инструменты (индикативное планирование, качество регулирования, институт кадров, мост «наука–
производство», институты диалога) и экономические инструменты (фонд модернизации, ускоренная 
амортизация, предэкспортное финансирование, территориально дифференцированные льготы) 
ориентированы в зависимости от типа территории. В качестве микроуровневого ядра системы оценки 
разработана методика «SANOAT» (6S) комплексного измерения эффективности организационно-
экономического механизма предприятия. Методика оценивает механизм по шести блокам-критериям, 
опирается на линейную min-max нормализацию и метод анализа иерархий (AHP), классифицирует 
предприятия по группам A/B/C/D и закрепляет за каждой управленческое решение.

Ключевые слова: региональная промышленность, институциональные инструменты, 
экономические инструменты, организационно-экономический механизм, интегральный индекс, методика 
SANOAT, метод анализа иерархий, классификация предприятий, конвергенция.

Abstract: The article systematises the instruments for improving the efficiency of regional industrial 
development into institutional and economic groups. Institutional instruments (indicative planning, regulatory 
quality, the personnel institute, the science–production bridge and dialogue institutions) and economic 
instruments (a modernisation fund, accelerated depreciation, pre-export financing and territorially differentiated 
incentives) are targeted according to the type of territory. As the micro-level core of the evaluation system, 
a “SANOAT” (6S) methodology for the complex measurement of an enterprise’s organisational-economic 
mechanism is developed. The methodology assesses the mechanism across six block-criteria, relies on linear 
min-max normalisation and the Analytic Hierarchy Process (AHP), and classifies enterprises into A/B/C/D 
groups, each assigned a corresponding management decision.

Keywords: regional industry, institutional instruments, economic instruments, organisational-economic 
mechanism, integral index, SANOAT methodology, Analytic Hierarchy Process, enterprise classification, 
convergence.

K I R I S H
Bugungi kunda hududlarning barqaror ijtimoiy-iqtisodiy rivojlanishini ta’minlash, ularning ishlab chiqarish 

salohiyatidan samarali foydalanish va raqobatbardoshligini oshirishda sanoat tarmog‘i muhim strategik 
ahamiyat kasb etmoqda. Sanoat korxonalari hududiy iqtisodiyotning tarkibiy o‘zgarishlarini jadallashtirish, yangi 
ish o‘rinlarini yaratish, aholi daromadlarini oshirish, eksport salohiyatini kengaytirish hamda mahalliy xomashyo 
resurslarini yuqori qo‘shilgan qiymatli tayyor mahsulotlarga aylantirishning asosiy omillaridan biri hisoblanadi. 
Shu sababli zamonaviy sharoitda sanoat rivojlanishini faqat ishlab chiqarish hajmining o‘sishi orqali baholash 
yetarli emas. Sanoat korxonalarining moliyaviy barqarorligi, texnologik yangilanish darajasi, innovatsion faolligi, 
boshqaruv sifati, resurslardan foydalanish samaradorligi va hududiy kooperatsiya aloqalari ham kompleks 
ravishda hisobga olinishi zarur.

O‘zbekistonda amalga oshirilayotgan iqtisodiy islohotlarning yangi bosqichida hududlarning sanoat 
salohiyatini oshirish, ishlab chiqarishni modernizatsiya qilish, investitsiyaviy faollikni rag‘batlantirish va 
hududlar o‘rtasidagi iqtisodiy tafovutlarni qisqartirish ustuvor vazifalardan biri sifatida belgilangan. Xususan, 
Yangi O‘zbekistonning taraqqiyot strategiyasi hamda “O‘zbekiston – 2030” strategiyasida hududlarning mavjud 
iqtisodiy salohiyatidan samarali foydalanish, sanoat ishlab chiqarishini diversifikatsiya qilish, yuqori qo‘shilgan 
qiymat yaratadigan ishlab chiqarishlarni kengaytirish va xususiy sektor faolligini oshirishga alohida e’tibor 
qaratilgan. Mazkur vazifalarning samarali amalga oshirilishi hududiy sanoat rivojini boshqarishning zamonaviy 
institutsional va iqtisodiy mexanizmlarini shakllantirishni talab qiladi [1] [2].

M A V Z U G A  O I D  A D A B I Y O T L A R  S H A R H I
Institutsional vositalar «o‘yin qoidalari»ni yaxshilashga qaratilgan bo‘lib, quyidagilarni o‘z ichiga oladi. 

Birinchi vosita — indikativ rejalashtirish tizimi: hududiy sanoat dasturi maqsadli indikatorlarining stsenariy 
prognozlar bilan ilmiy bog‘lanishi, indikatorlarning idoralar va tumanlar bo‘yicha qismlarga ajratilishi, ijro 
monitoringining integral indeks bilan bog‘lanishi. Ikkinchi vosita — tartibga solish sifatini oshirish: yangi talablar 
joriy etilishidan avval tadbirkorlikka ta’sirini baholash (regulyativ ta’sir tahlili), eskirgan talablarni muntazam 
inventarizatsiya qilish, «bir yangi talab — ikki eski talab bekor» qoidasini sinovdan o‘tkazish. [1] [2] [3] [5] [17]

Uchinchi vosita — kadrlar instituti: viloyat sanoati uchun kasblar va malakalar prognozi (bandlik stsenariylari 
asosida), ta’lim buyurtmasining korxonalar ehtiyojiga bog‘lanishi, dual ta’lim ulushini kengaytirish, muhandis-
texnik yo‘nalishlarga maqsadli grantlar. To‘rtinchi vosita — ilm-fan va ishlab chiqarish ko‘prigi: universitetlar 
qoshida amaliy muammolar bo‘yicha buyurtma tadqiqotlar tizimi, texnologik audit xizmati, innovatsion loyihalar 
uchun sinov maydonchalari. Beshinchi vosita — muloqot institutlari: sanoat kengashi, klaster qo‘mitalari, 
tadbirkorlar bilan muntazam «ochiq eshiklar» formatlari, jamoatchilik monitoringi. Institutsional vositalarning 
umumiy xususiyati — ular budjetga nisbatan arzon, lekin ijro intizomi va izchillikka talabchan; shu bois ularning 
har biri uchun mas’ul tuzilma va o‘lchanadigan natija indikatori belgilanishi shart (1-jadval). [6] [7] [8] [10] [12]

1-jadval
Institutsional vositalar tizimi1

Instrument Mazmuni Mas’ul tuzilma Natija indikatori

Indikativ rejalashtirish Dastur indikatorlarini prognozlar bilan 
bog‘lash, qismlarga ajratish Iqtisodiyot boshqarmasi Indikatorlar tizimining 

yillik ijro darajasi

Tartibga solish sifati Regulyativ ta’sir tahlili, eskirgan talablarni 
bekor qilish

Hokimlik, Adliya 
organlari

Ma’muriy yuk 
indeksining pasayishi

Kadrlar instituti Malakalar prognozi, dual ta’lim, buyurtma 
asosidagi tayyorlash

Ta’lim boshqarmalari, 
korxonalar

Dual ta’lim ulushi, ishga 
joylashish darajasi

Ilm-fan ko‘prigi Buyurtma tadqiqotlar, texnologik audit, 
sinov maydonchalari Universitetlar, kengash Joriy etilgan ishlanmalar 

soni

Muloqot institutlari Sanoat kengashi, klaster qo‘mitalari, 
jamoatchilik monitoringi Hokimlik, birlashmalar Qarorlar ijrosi, qamrov

T A D Q I Q O T  M E T O D O L O G I YA S I
Iqtisodiy vositalar guruhi resurslarni qayta taqsimlash va rag‘batlantirish orqali ta’sir ko‘rsatadi. Asosiy 

iqtisodiy vositalar quyidagilardan iborat: modernizatsiya jamg‘armasi va natijaga bog‘langan imtiyozli 
moliyalashtirish (fondlar eskirishi muammosiga); kafolat fondi va mikromoliyalashtirish qamrovini kengaytirish 

1	  Manba: muallif tomonidan ishlab chiqilgan.

(kichik subyektlar beqarorligiga); tezlashtirilgan amortizatsiya va texnologik uskunalar uchun bojxona-soliq 
imtiyozlari (yangilanishni rag‘batlantirishga); eksport oldi moliyalashtirish, eksport kreditlarini sug‘urtalash va 
«eksportchilar zinapoyasi» subsidiyalari (tashqi bozorlarga chiqishga); energiya samaradorligi loyihalarini 
imtiyozli kreditlash va «yashil» tariflar (resurs tejamkorligiga); hududiy tabaqalashtirilgan imtiyozlar 
koeffitsiyentlari (konvergensiyani qo‘llab-quvvatlashga). [2] [4] [9]

«Yoqilg‘i-energetika yadrosi» (Qorovulbozor) uchun ustuvor vositalar — qiymat zanjirini kengaytiruvchi 
loyihalarni (neft-kimyo, polimerlar) DXSh va yirik investitsiyalar orqali joylashtirish, qo‘shni tumanlar mehnat 
resurslarini jalb etuvchi transport-logistika yechimlari. «Shahar markazlari» (Buxoro, Kogon shaharlari) uchun 
— mehnat sig‘imli va kreativ ishlab chiqarishlar, innovatsion infratuzilma, ko‘p qavatli sanoat binolari formati. 
«Agroindustrial tumanlar» uchun — qayta ishlash chuqurligini oshiruvchi paketlar, sovutish-saqlash infratuzilmasi, 
kooperatsiya qoidalari. «Yangi industrial nuqtalar» uchun — infratuzilmani ilgarilab tayyorlash, imtiyozlarning 
oshirilgan koeffitsiyentlari, kadrlar bo‘yicha maxsus dasturlar. Bunday tabaqalashuv konvergensiya jarayonini 
tezlashtirishning amaliy vositasidir.

T A H L I L  V A  N A T I J A L A R
Baholash tizimining mikrodarajadagi o‘zagi sifatida korxona tashkiliy-iqtisodiy mexanizmi samaradorligini 

kompleks o‘lchash uslubiyoti ishlab chiqildi. Uning zarurati mavjud yondashuvlarning uchta cheklovidan kelib 
chiqadi. An’anaviy moliyaviy tahlil (rentabellik, likvidlik, aylanuvchanlik koeffitsiyentlari) korxonaning moliyaviy 
natijasini qayd etadi, biroq shu natijani ishlab chiqargan mexanizmning o‘zini — boshqaruv sifatini, kooperatsiya 
darajasini, innovatsion muhitni — o‘lchamaydi. Xorijiy kompleks modellar (muvozanatlashgan ko‘rsatkichlar 
tizimi, McKinsey 7S, EFQM mukammallik modeli) rivojlangan bozor institutlariga va boy korporativ statistikaga 
tayanadi, mintaqaviy sanoatimiz sharoitida esa ma’lumotlar bazasining cheklanganligi, davlat dasturlarining 
sezilarli ta’siri va hududiy kooperatsiya omili kabi xususiyatlar ularni bevosita qo‘llashni qiyinlashtiradi. Milliy 
amaliyotda tarqalgan resurs yondashuvi (jumladan, «7M» tipidagi modellar) resurslarning mavjudligini 
baholaydi, ammo ularni harakatga keltiruvchi mexanizmning ishlashini alohida o‘lchamaydi. [10] [13] [14] [15] 
[18]

Taklif etilayotgan uslubiyot mexanizmni oltita blok-mezon kesimida baholaydi; bloklarning nomlanishi 
«SANOAT» so‘zining harflariga mos keltirilgan, ularning har biri bo‘yicha hisoblanadigan yig‘ma subindekslar 
esa modelning «6S» qismini tashkil etadi (2-jadval).

2-jadval
«SANOAT» (6S) uslubiyotining blok-mezonlari va vaznlari2

Blok Nomi Mazmuni Vazni

S Strategik boshqaruv Strategiyaning mavjudligi va ijro darajasi, korporativ boshqaruv sifati, 
kadrlar siyosati 0,15

A Aktivlar va moliyaviy 
barqarorlik

Moliyaviy holat, aktivlardan foydalanish samaradorligi, investitsion 
jozibadorlik 0,20

N Novatsion faollik Yangi mahsulot, tadqiqot va texnologik yangilash xarajatlari, 
raqamlashtirish darajasi 0,15

O Operatsion samaradorlik Mehnat unumdorligi, quvvatlardan foydalanish, resurs va energiya 
tejamkorligi 0,20

A Aloqadorlik (bozor va 
kooperatsiya) Bozordagi mavqe, eksport, mahalliy kooperatsiya zanjirlaridagi ishtirok 0,15

T Texnika-texnologik daraja Asosiy fondlarning holati va yangilanishi, sifat sertifikatlari, uskunalar 
yoshi 0,15

Uslubiyotning hisoblash vositalari besh qadamdan iborat. Birinchi qadamda har bir blok bo‘yicha 4–5 tadan, 
jami 26 ta xususiy ko‘rsatkich shakllantiriladi. Strategik boshqaruv bloki tasdiqlangan rivojlanish strategiyasining 
mavjudligi va ijro darajasini, rahbar kadrlarning malaka oshirish qamrovini, KPI tizimining joriy etilganligini, kadrlar 
qo‘nimsizligi koeffitsiyentini hamda boshqaruv xarajatlarining sof tushumdagi ulushini qamrab oladi (oxirgi ikki 
ko‘rsatkich destimulyator hisoblanadi). Aktivlar va moliyaviy barqarorlik bloki sotuv va aktivlar rentabelligini, 
joriy likvidlik hamda moliyaviy mustaqillik koeffitsiyentlarini, asosiy kapitalga investitsiyalarning o‘sish sur’atini 

2	  Manba: muallif ishlanmasi.

o‘z ichiga oladi. Novatsion faollik bloki so‘nggi uch yilda o‘zlashtirilgan mahsulotning ishlab chiqarish hajmidagi 
ulushini, tadqiqot va texnologik yangilash xarajatlarining tushumdagi ulushini, raqamlashtirish darajasini 
va intellektual mulk obyektlari sonini o‘lchaydi. Operatsion samaradorlik bloki bir xodimga to‘g‘ri keladigan 
mehnat unumdorligini, ishlab chiqarish quvvatlaridan foydalanish darajasini, mahsulot birligiga energiya sarfini 
va yaroqsiz mahsulot ulushini hisobga oladi. Aloqadorlik bloki eksportning sotuv hajmidagi ulushini, mahalliy 
xomashyo va butlovchi qismlar ulushini, hududiy kooperatsiya shartnomalari hajmini hamda takroriy buyurtmalar 
ulushini baholaydi. Texnika-texnologik daraja bloki asosiy fondlarning eskirish va yangilanish koeffitsiyentlarini, 
xalqaro sifat sertifikatlarining mavjudligini va nisbatan yangi uskunalar ulushini qamrab oladi. [10] [18]

Ikkinchi qadamda turli o‘lchov birliklaridagi ko‘rsatkichlar chiziqli min-maks usulida qiyoslanadigan shkalaga 
keltiriladi. Rag‘batlantiruvchi ko‘rsatkichlar uchun: [17]

x̃ij = (xij − xj,min) / (xj,max − xj,min),									         (1)

destimulyator ko‘rsatkichlar uchun esa:

x̃ij = (xj,max − xij) / (xj,max − xj,min),									         (2)

bu yerda: xij — i-korxonaning j-ko‘rsatkichi; xj,min va xj,max — tanlanma bo‘yicha (yoki normativ etalon sifatida 
belgilangan) minimal va maksimal qiymatlar.

Uchinchi qadamda blok sub-indekslari vaznli yig‘indi sifatida hisoblanadi:

Sk = Σ vkj · x̃kj,   Σ vkj = 1,										          (3)

bu yerda Sk — k-blok sub-indeksi (k = 1...6), vkj — blok ichidagi j-ko‘rsatkichning vazni.
To‘rtinchi qadamda integral indeks shakllantiriladi: [17]

I(SANOAT) = Σ wk · Sk,   Σ wk = 1,   0 ≤ I ≤ 1.								        (4)

Bloklarning wk vaznlari ekspert so‘rovi natijalari asosida ierarxiyalarni tahlil qilish usuli yordamida 
aniqlanadi; ekspertlar tarkibiga ilmiy jamoatchilik vakillari, hududiy boshqaruv xodimlari va korxona rahbarlari 
jalb etiladi. Vaznlarning ishonchliligi sharti sifatida juftlik taqqoslashlar matritsasining muvofiqlik nisbati 0,10 dan 
past bo‘lishi talab qilinadi. Operatsion samaradorlik va moliyaviy barqarorlik bloklariga nisbatan yuqoriroq vazn 
berilishi ularning mexanizm natijaviyligini bevosita aks ettirishi bilan izohlanadi. [16]

Beshinchi qadamda korxonalar integral indeks qiymati bo‘yicha to‘rt guruhga tasniflanadi va har bir guruh 
uchun tabaqalashtirilgan boshqaruv qarori belgilanadi (3-jadval). Tasniflashning boshqaruv mazmuni shundaki, 
u qo‘llab-quvvatlash vositalarini korxonaning holatiga moslashtiradi: yetakchi korxonaga ekspansiya vositalari, 
barqaror korxonaga nuqtaviy modernizatsiya, beqaror korxonaga restrukturizatsiya paketi, inqirozli korxonaga 
esa sanatsiya yoki qayta profillash bo‘yicha qaror taklif etiladi (3-jadval). [17]

3-jadval
Korxonalarni integral indeks bo‘yicha tasniflash shkalasi va boshqaruv qarorlari3 [17]

I(SANOAT) qiymati Guruh Mexanizm holati Boshqaruv qarori yo‘nalishi

0,75 < I ≤ 1,00 A — yetakchi Yuqori samarali Eksport ekspansiyasi, «drayver» maqomi, 
klaster yadrosi funksiyasi

0,50 < I ≤ 0,75 B — barqaror Ayrim bloklarda 
zaxiralar mavjud Zaif bloklarni nuqtaviy modernizatsiya qilish

0,25 < I ≤ 0,50 C — beqaror Qisman ishlaydi Restrukturizatsiya, boshqaruvni yangilash, 
sanoat zonasiga jalb etish

0 ≤ I ≤ 0,25 D — inqirozli Samarasiz Sanatsiya, qayta profillash yoki tugatish 
to‘g‘risida qaror

3	  Manba: muallif ishlanmasi.

X U L O S A  V A  T A K L I F L A R
Uslubiyotning aprobatsiyasi viloyatning turli tarmoqlariga mansub 20–30 ta sanoat korxonasi ma’lumotlarida 

amalga oshiriladi. Hisob-kitob natijasida korxonalar A/B/C/D guruhlariga ajratiladi va har bir guruh uchun 
rivojlanish «yo‘l xaritasi» shakllantiriladi. Uslubiyotning ilmiy qiymati tashkiliy-iqtisodiy mexanizm tushunchasini 
o‘lchanadigan kategoriyaga aylantirishida, amaliy qiymati esa hududiy boshqaruv organlari uchun korxonalarni 
davlat dasturlariga (imtiyozli kreditlash, subsidiyalash, zona rezidentligi) saralashning obyektiv vositasini, 
korxona rahbariyati uchun esa zaif bloklarni aniqlovchi o‘z-o‘zini diagnostika vositasini yaratishida namoyon 
bo‘ladi.

Institutsional va iqtisodiy vositalarning tizimlashtirilgan majmui hamda «SANOAT» (6S) uslubiyoti hududiy 
sanoat rivoji samaradorligini oshirishning yaxlit boshqaruv mexanizmini tashkil etadi: makrodarajadagi vositalar 
hudud tipiga qarab yo‘naltiriladi, mikrodarajadagi baholash esa har bir korxona uchun aniq qaror yo‘nalishini 
belgilaydi.

maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027




